
1. ITSAS ZUZENBIDEA. SARRERA

Itsasoa eremu uniformea bada ere, hura zonatan banatua dago, eta horietako bakoitzean Estatu jakinek ustiapen zehatza egin dezakete. Bestalde, zona bakoitzean subiranotasuna modu ezberdinetan egikarituko da. Ur-eremua bi taldetan banatzen da nagusiki: kostaldeko Estatuen eskumenpean dauden espazioak, eta Estatuen eskumenpetik kanpo dauden itsas-espazioak.

Estatuen eskumeneko urak ere zona ezberdinetan banatzen dira: barne-urak, lurraldeko itsaso (mar territorial), zona ekonomiko esklusiboa, eta plataforma kontinentala (printzipioz, itsas-beheraren lerrotik 200 itsas-millaraino. Zonalde honetan, Estatuek esleitzen zaizkien eskuduntzak modu esklusiboan egikaritzen dituzte; eskuduntzak hauek zabalagoak izango dira lurrera hurbildu ahala. Esklusibitate hau bi modutakoa izango da: ekonomikoa eta politikoa.


Estatuaren subiranotasunpean dagoen itsasoa (( eskumenpean), hau da, lurraldeko itsasoa, 12 millaraino izango da (baita barne-urak). Hortik aurrera, Estatuak zenbait eskuduntza ekonomiko eta politiko izango ditu, baina ez du subiranotasuna izango, eremu hori ez da Estatuaren parte izango.


Estatuak eremu hauengan dituen ahalmenak bi zentzutan ulertu daitezke: zentzu positiboan, Estatuak horren barne eginiko iharduera edo egintza juridikoak hirugarrenen aurrean inposagarriak (aurkagarriak) dira; zentzu negatiboan, Estatuak posible izango du subiranotasuna duen ur horretan beste Estatuei iharduerak galarazteko.


Estatuaren eskuduntzatik kanpo dagoen itsaso-komuna da, Estatu guztiek erabili ditzaketen urak, inork ez duelako horren gaineko eskuduntza esklusiborik. Itsas zabala hasten da 200 millatik aurrera. Hortik aurrera, itsas-fondoa (ZIFMO, Zona Internacional de Fondos Marítimos y Oceánicos) ere librea izango da, salbuespenak salbuespen.


1970ean, Batzar Orokorraren ebazpen baten bitartez, zona hori gizakiaren ondare komuna deklaratzea erabaki zen; beraz, inongo Estatuak ezingo du bertan jabetza pribatua mantendu.

2. BARNEKO URAK ETA BESTE ESPAZIO BERDINETSIAK. ERREGIMEN JURIDIKOA
2.1. Barneko urak: kontzeptua eta erregimen juridikoa

1982ko konbenioaren 8. artikuluan aurkitzen dugu kontzeptua: lurraldea osatzen duen lerrotik barrura aurkitzen diren urak. Barne-uren mugapena lurraldeko itsasoak emango digu, barne-uren muga lurraldeko itsasoaren barneko muga delako.  Izaera juridikoari dagokionez, konbenioaren 2.1 artikuluak dio ur horiek Estatuaren subiranotasunaren pean daudela. Subiranotasun hau berezia da, bi arrazoirengatik:

* Fisikoa: fisikoki ezin da lur-eremuarekin parekatu

* Juridikoa: barne-ur horietan normalean portuak aurkitzen dira, eta portu horiek nabigaziorako ezinbesteko baliabideak dira.


Beraz, gizatasun arrazoiak direla-eta, subiranotasun horrek muga batzuk izatea beharrezkoa da: itsasontzien pasaera lausoa (inozentea) ahalbidetzea. Hau da, portuek funtzionatu dezaten, ur hauetara sartzeko nolabaiteko erraztasunak ematea beharrezkoa da, Estatuaren subiranotasuna mugatuz.


Zona horretako errekurtso naturalen probetxamenduari dagokionez, eskubide hori kostaldeko Estatuari modu esklusiboan dagokio. Kostaldeko Estatuak ezarriko du bertan aplikagarria den eraentza. Bestalde, eremu horretan Estatuaren ordenamendu penala aplikagarria izango da (baita ordenamendu osoa, orokorrean). Atzerriko itsasontzien nabigazioari dagokionez ere, Estatu horren barne-eraentzaren pean geratuko dira.

Honek salbuespena du: barne-urak ez zirenak barne-ur bihurtzen direnean, Estatuaren eskuduntzak mugatuak izango dira, eta gainontzeko Estatuen pasaera eskubidea zabalagoa izango da. Aldaketa hau gertatu daiteke badia oso handia denean; kasu horretan, badiaren zati bat besterik ezin da barne-ura izan, Estatuak erabakiko duena, eta aukeratutako zatia aldatzean aplikatuko da salbuespen hau, lehen barne-ura ez zena oraingoan barne ura bihurtu delako.

2.2. Portuak

Portuek izaera berezia dute, nabigaziorako duten garrantzia dela-eta. Hauen inguruko oinarrizko araua 1982ko konbenioaren 25.2 artikuluak jasotzen du: Estatuari dagokio bertara sartzeko baldintzak ezartzea. Gaur egun, praktikan sarrera-askatasuna aplikatzen da, hau da, atzerritar itsasontziei sartzen uztea (baina Estatuak eraenduko ditu horretarako baldintzak). Bi motatako untziak aztertuko ditugu: merkatal itsasontzia, eta gerra itsasontzia.

- Merkatal itsasontzien eraentza


Kooperazio baketsutik eratorritako obligazioak direla-eta, kostaldeko Estatuek atzerriko merkatal itsasontziak onartzeko joera dute, beti ere barne-zuzenbideko baldintzak betetzen direnean. Gainera, kutsadura sor dezaketen itsasontzien kasuan, arauketa oraindik hertsiagoa izango da.


Konbenioaren 211.3 artikuluak kostaldeko Estatuari ematen dio ingurugiroa babesteko eskuduntza. Atzerriko merkatal itsasontzien Estatutuari dagokionez, gai hau ere Estatuaren barne zuzenbidearen menpe egongo da. Zenbait faktore garrantzitsu aipatu behar dira:

+ Atzerriko itsasontzien barruan ematen diren urratze penalak. Urratze penal horiek Estatuko segurtasuna eta ordena publikoa kolokan jartzen badute, kostaldeko Estatuaren menpe geratuko dira.

+ Atzerriko itsasontzian gertatutako urratze penala itsasontziaren barne ordenamendua urratzen badu soilik, itsasontziko kapitaina izango da arazoa konponduko duena.

+ Untzitik kanpo horren tripulanteek eginiko delituen kasuan, delitu horiek edozein direla ere, kostaldeko Estatua izango da eskuduna (lurraldetasun printzipioa).

- Gerra untzien eraentza

Itsasontzi hauen sarrerari dagokionez, arau orokorra da kostaldeko Estatuak aurretiazko baimena eman behar duela, normalean bide diplomatikotik. Hala ere, OTANeko kideen artean (horien artean Espainia) ez da baimen hori behar.


Untzi hauen Estatutuari dagokionez, nazioarteko praktikan, gerra itsasontziei sarrera ematen zaion unetik, ulertzen da kostaldeko Estatuak uko tazitoa egiten diola untziaren barruan gertatzen diren egitate zigorgarri guztiei.


Itsasontzi horren tripulanteek lurrean deliturik burutzen badute, indar armatuaren Estatutua dutenez, delitua edozein dela ere, kostaldeko Estatuak ezingo ditu zigortu; egin dezakeen gauza bakarra da itsasontziko autoritateei egitateen salaketa jakinarazi.

2.3. Badiak

1982ko konbenioaren 10.2 artikuluan ematen da badien definizioa. Lehen baldintza da sarrera barrualdea baino estuagoa izatea. Bigarrena da sarrera lerro imaginario batekin lotu eta semi-zirkulua irudikatuz, barrukaldea hura baino handiagoa izatea.

Badiaren efektu juridiko nagusia da bertan dauden urak barne urak izango direla. Arazoa da baidaren neurria. Oso zabal denean, limite batzuk jartzen zaizkio: gehienez 24 millatako sarrera izango du, itsas beherako puntuak lotuz. Estatuek 24 millatatko lerro zuzen bat marraztu ahal izango dute badia geografikoaren barruan, eta hortik barrura, barne-ura izango da.

Badian bi Estatu ezberdin daudenean, biek itsas-zabalera irteera izan dezaten, konponbide ezberdinak egon daitezke: jabekidetza (badia osoa aldi berean bi Estatuena izatea ), tratatu batenbidez beraien artean banatzea, edota sektoretan banatzea ekidistantziaren printzipioaren bidez.

2.4. Ur artxipelagotarrak

Artxipelagoen adibide ezaguna dugu Kanariar irlena. 1982ko konbeniora arte, ur-eremuak neurtzeko bidea oso hertsia zen: uharte bakoitzak bere eremua zuen. Baina 1982ko konbenioan, artxipelagoak zituzten Estatuek ulertu zuten neurtzeko modu honen bitartez ur-eremuak galtzen zituztela, irlak separatuak egonik tarteko ura galtzen zutelako, eta neurtzeko sistema aldatzea eskatu zuten. 

Honela, Estatuaren esku utzi zen aukera egitea: sistema zaharrarekin jarraitu, edo artxipelagoa osatzen duten uharteak lerro imaginario batekin lotu, eta hortik barrukaldera barne-uraren eraentza hartzea, itsas-lurraldetarra lerro hartatik aurrera kontatzen hasiaz. Honela, itsas-eremua handitzeko aukera eman zitzaien. Hala ere, honek ñabardura batzuk egitea eskatzen du, fisikoki barne-urtzat har badaiteke ere, juridikoki ez delako erabat zuzena. Honela, neurri honek muga batzuk izango ditu: atzerriko ontzien pasaera inozentea ahalbidetzea, edozein itsasontzik barne-urak zeharkatu ahal izatea, eta Estatu horrek ur horien gaineko beste Estatuen eskubideak eta iharduera tradizionalak arrezagutu beharra. Bitxikeri bezala, jakin Kanariar irlen kasuan metodo tradizionala erabiltzen dela, ur-eremu handiak galduz.

3. ESTATUEN LURRALDEKO ITSASOA
3.1. Kontzeptua eta izaera


1982ko konbenioaren 2. artikuluan jasotzen da lurraldeko itsasoaren definizioa. Honen arabera, Estatu baten subiranotasuna bere lurralde eta barneko uretatik harago hedatzen da, hain zuzen ere, lurraldeko itsasoa bezala ezagutzen dugun itsas-lerro albokidera (lurraldetik eta barne-uretatik hasten den ur-eremu albokidea). Bertan Estatuak mantentzen duen subiranotasuna printzipioz absolutua da, berea balitz bezala, salbuespen batekin: pasaera inozenterako eskubidea.

3.2. Mugapena, zabalera eta erregimen juridikoa


Lurraldeko itsasoa mugatzeko, hiru limite erabiltzen dira:

* Barne limitea. Lurraldea edo barne uren kanpoko muga.

* Lurralde-itsasoaren kanpoko muga. Zona ekonomiko esklusiboa hasten dena.

* Limite albokidea. Albokideak diren bi Estatuen itsasoen arteko limitea.

- Barne limitea

Bi irizpide erabiltzen dira: oinarri arruntaren lerroa (itsas beheraren lerroa), eta oinarri zuzenen lerroa, forma bereziko kostaldea duten herrialdeen kasuan erabiltzen dena. Adibidez, Floridako kasua dugu, non kostaldean irla asko dagoen, eta horiek elkartzen dituen lerroa izango da barne-muga, honela ur-eremu handiagoa lortuz. Antzeko kasua dugu Greziarena, oso kostalde bihurria duena.

- Kanpo limitea

Hau Konbenioaren 4. artikuluan aurkitzen dugu. Kanpo limitea zein den jakiteko, jakin behar da lurralde-itsasoaren zabalera zein izango den. Honela, barne-limiteari zabalera hori gehituaz (12 milla), kanpo limitea izango dugu.

- Muga albokideen kasua


Bi Estatuek itsasora ematen duen muga albokidea dutenean (adibidez, Espainia eta Portugal), ekidistantziaren irizpidea erabiltzen da. Hala ere, akordiora iritsi daitezke.


Itsas-lurraldetarraren zabalerari dagokionez, Estau guztiek dute beren itsas-lurraldetarraren zabalera finkatzeko eskubidea, gehienez 12 millatakoa izango delarik. Praktikan, Estatu guztiek 12 milla hartzen dituzte.


Erregimen juridikoa: Estatuko subiranotasunaren eskubide eta obligazio multzo bat bezala ulertzen da. Eremu honetan oreka mantendu behar da kostaldeko interesen eta nazioarteko komunitatearen interesen artean (nabigazioa). Nazioarteko komunitatearen interesen babes horren ondorio nagusia da atzerriko ontziei pasaera inozenterako eskubidea arrezagutzea.


Pasaera terminoak soilik nabigazioari egiten dio erreferentzia, kanpo uzten du airez egindako nabigazioa. Aldi berean, aipatzen den nabigazio hori itsasoaren azaletik izan behar da; beraz, urpekariak hemendik kanpo geratzen dira. Pasaera hau bi motatakoa izan daiteke: horizontala eta bertikala, hau da, kostan zehar igarotzea, edo portura joatea.

Honetan, beste bi eskubide agertzen dira: gelditzeko eskubidea, eta ainguratzeko eskubidea (a fondear). Bi eskubide hauek egikaritzea posiblea da nabigazioaren intzidente normalak diren heinean, edo arrisku egoera batetik etortzen direnean. Posiblea bada ere, kostaldeko Estatuak aukera du behin-behineko moduan gaitasun horiek eteteko, arrazoi jakinengatik: segurtasun arrazoiak, edo babes orokorraren arrazoiak. Beti ere, ezingo da inolako diskriminaziorik egin.

4. NAZIOARTEKO NABIGAZIORAKO ERABILITAKO ITSASARTEAK

Hauen arauketa konbenioaren 34-35 artikuluetan agertzen da. Bertan bi itsasarte mota bereizten dira, itsasarteak zein motatako urak banatzen dituen arabera:

- Lehenengoan, bi azpimultzo. Bi hauen arauketan pasaera inozentearen eskubidea arrezagutzen da soilik.

+ Itsas zabal edo zona ekonomiko esklusiboa alde batean, eta bestean Estatu baten lurraldeko itsasoa duena.

+ Estatu baten lurraldeko itsasoa eta bere lur kontinentalaren arteko itsasartea

- Alde batean itsas zabal edo zona ekonomiko esklusiboa, eta bestean berdina (nabigaziorako bi espazio ireki daude; adibidez, Gibraltar). Kasu honetan nabigazio askatasuna ematen da (nabigazio askatasuna > pasaera inozentea). Pasaera inozentearen kasuan ez bezala, eremu hau ere aire nabigazioari irekia egongo da. Hala ere, zenbait gaietan kostaldeko Estatuen lege eta erregelamenduak errespetatu beharko dituzte: nabigazio segurtasuna, kutsaduraren aurrezaintza eta kontrola, arrantza debekua, aduanako materia, inmigrazioa, eta osasun gaiak.

5. ITSASOKO BALIABIDE NATURALEN PROBETXAMENDUA ETA ZONA EKONOMIKO ESKLUSIBOA
5.1. Alderdi orokorrak

Garai batean ulertzen zen itsas-lurraldetarretik harago zegoen ur-eremua librea zela, baina itsas-baliabideak agortu ahala, ur-eremuak zabaldu, eta zona ekonomiko esklusiboak sortu ziren, Estatu ahulen mesederako (itsasontzi-flota garrantzitsua zutenek ez zuten hainbeste arazo, edonora joateko gaitasuna zuten-eta). Baina eremu honen inguruan bi arazo nagusi sortzen dira: hedadura, eta Estatuek egikaritu ahal izango dituzten eskuduntzak.


Zona ekonomiko esklusibo honek berezitasunak ditu: itsas gainean nahiz azpian dauden baliabide berrigarri eta berriezinak (renovables/no renovables) izango dira esklusibitate horren objektu (arrantza, petroleoa, mineralak...); eta Estatuen eskuduntza esklusiboen menpe hainbat iharduera jartzen dira, ikerketa, kontserbazioa eta ustiapena (hauen barne, ingurgiroaren babesa eta aurrezaintza).


Esklusibitate hau bi eremutara zabaltzen da: horizontalki zein bertikalki, hau da, itsas-superfiziean zein itsas-azpian. Zona ekonomiko esklusibo honen hedadura 200 millatako izango da gehienez itsas-beherako lerrotik hasita (itsaso lurraldetarraren barne mugatik).


Eskuduntzak esklusiboak izango dira, bai itsas gainean bai itsas azpian, aipatutako baliabideei dagokienez, hauen gaineko ikerketa, ustiapena eta kontserbazioa burutzeko. Beste zenbait eskuduntza ere izango dituzte: uharte artifizialak nahiz ustiapenerako eraikuntzak egitea.


Zona hauetan atzerriko itsasontziak sartzeko baldintzak jar ditzakete, beti ere bertako baliabideak ikutzen badituzte.


Zonalde honetan, eskubideak ezezik, Estatuek obligazioak ere badituzte:

* Gainontzeko Estatuek zona honetan dituzten eskubideak errespetatzeko obligazioa (nabigazio askatasuna, hegaldi askatasuna, kable eta ur-azpiko hodiak jartzeko aukera, eta beste zenbait iharduera).

* Nazioarteko kooperaziotik eratorria: ingurugiroaren eta euren espezien kontserbazioa

* Kostaldeko Estatuak berak ezarritako ustiapen kuotak burutzeko gaitasunik ez duenean, aukera eman behar die beste Estatuei soberakin horiek hartu ahal izateko


Bi Estatuen arteko Zona Ekonomiko Esklusiboaren delimitazioari dagokionez, Estatuen akordioen bidez egingo da. Ez bada akordiorik lortzen, ekidistantziaren bidez egingo da. Espainiaren kasuan, honek 200 milla osoki hartu ditu; arrantza-kuotei dagokienez, Europar Batasuneko kidea denez, ezin ditu libreki ezarri.

6. BALIABIDE NATURALEN PROBETXAMENDUA ETA PLATAFORMA KONTINENTALA
6.1. Plataforma kontinentalaren kontzeptua, zabalera eta mugapena

Honen inguruan, bi arauketa ditugu: 1958ko konbenioa, eta 1982koa. 1958koan, bi irizpide ezartzen ziren plataforma kontinentala zehazteko, bien artean aukera egin behar zelarik: barimetrikoa, 200 metrotako sakonera finkatuz, eta funtzionala, Estatuek ustiatu dezaketen eremua (beraz, Estatuaren maila teknologikoaren arabera, bere eremua handiagoa zen).


1982an beste bi irizpide erabili ziren: kontinentearen bazterreraino (ikusi beharko da non bukatzen den plaka tektonikoa); eta 200 milla baino gutxiago neurtzen duen plataforma kontinentalaren kasuan, Estatuek posible izango dute 200 millaraino zabaltzea.

Kasu berezia dugu Frantzia eta Ingalaterraren arteko itsas-eremuarena, bien plataforma kontinentalak bat egiten duelako, eta beraz ezin da zehaztu non bukatzen den bat eta bestea hasi. Kasu honetan, bi Estatuen arteko akordioa ikusi beharko da. Akordiorik lortzen ez bada, ekidistantziaren printzipioa jarraitu beharko da.

6.2. Erregimen juridikoa

Kostaldeko Estatuek plataforma kontinentalean dituzten eskuduntzak funtzionalki mugatuak dira: plataforma kontinentalaren ikerketa eta ustiapena burutzeko eskuduntza. Eskubide konkretuak:

* Eraikinak eraiki, baimendu eta arautzeko eskubidea

* Uhartea sortu eta eraikitzeko eskubidea

* Plataforma kontinentala ustiatu eta ikertzeko beharrezkoak diren egitura eta instalazioak eraiki

* Eraikin hauen guztien inguruan segurtasun zonak ezartzeko eskubidea


Obligazioak:

* Plataforma kontinentalaren eremua itsas-hondoa da. Ondorioz, 200 millatik hara iristen den plataforma kontinentalaren ur-espazioan beste Estatuek hainbat eskubide mantenduko dituzte: nabigazio eta hegaldi askatasuna, kableak eta itsas-azpiko hodiak jartzeko askatasuna, arrantza askastasuna, ikerketa zientifikoak burutzeko askatasuna...

* Kostaldeko Estatuek egiten dituzten egitura eta instalazioek arriskurik ekartzen ez dutela egiaztatzea.

7. ITSAS ZUZENBIDEAREN ALDERDI BEREZIAK

Zilegia izango da kostaldeko Estatuaren barne zuzenbidea urratu duen atzerriko itsasontzi bat jarraitzea (lurraldeko itsasoan zein lurrean), itsas-zabalera baldin badoa. Zein punturaino egin dezake jazarpena? 1982ko konbenioan ulertu zen eskubide hau onartu behar dela itsas-beherako lerrotik 24 millaraino. Beraz, aldeko zona hori 12 millatakoa izango da.

A ( Lurraldeko urak: 12 milla


B ( Zona ekonomiko esklusiboa: 200 milla

